
 
 

 

እዉቅና ያገኙ ስደተኞች እና ጥገኝነት ጠያቂዎች  

የሥራ መብት አፈጻጸም  

ለመደንገግ የወጣ መመሪያ ቁጥር ____/2016  

(ረቂቅ) 

 



 
 

መመሪያ ቁጥር_______/2016  

እውቅና ያገኙ ስደተኞችን እና ጥገኝነት ጠያቂዎችን የሥራ መብት አፈጻጸም ለመደንገግ የወጣ መመሪያ 

መግቢያ  

መንግሥት እውቅና ያገኙ ስደተኞች እና ጥገኝነት ጠያቂዎች የመስራት መብት እንዲኖራቸው በተለያዩ ጊዜያት ቃልኪዳኞችን የገባ 
በመሆኑ፤ 

የሀገሪቷ አቅም በሚፈቅደዉ መጠን የስደተኞችን እና ጥገኝነት ጠያቂዎችን አያያዝ ለማሻሻል እና ለችግሮቻቸዉ ዘላቂ መፍትሄ እንዲያገኙ 
ለማስቻል የተሟላ የህግ ማዕቀፍ ይኖር ዘንድ የስደተኞች ጉዳይ አዋጅ ቁጥር 1110/2011 የወጣ በመሆኑ፤ 

እውቅና ያገኙ ስደተኞች እና ጥገኝነት ጠያቂዎች ከተረጂነት ወጥተው ምርታማና ራሳቸውን የቻሉ እንዲሆኑ በስራ ላይ መሰማራት 
እንዲችሉ በአዋጁ አንቀጽ 26 የተደነገገ ሲሆን፤ ይህንንም ድንጋጌ ለማስፈጸም የሚረዳ መመርያ “ስደተኞች በስራ የሚሰማሩበትን ሁኔታ 
ለመወሰን የወጣ የአሰራር መመርያ ቁጥር 02/2012” በስደተኞች እና ተመላሾች አገልግሎት ወጥቶ በስራ ላይ መሆኑ፤  

ሆኖም አዋጁ  ለስደተኞች እና ጥገኝነት ጠያቂዎች እውቅና የሰጣቸው  መብቶች  አድማስ የቀረበበት ንጽጽር ለውጭ አገር ዜጎች ከተሰጡ 
መብቶች የተሻለውን ያገኛሉ የሚል ሲሆን ይህንንም ወጥነት እና ዘላቂነት ባለው መልኩ ለመተግበር መመሪያውን ከዚህ መርህ ጋር 
ማጣጣም አስፈላጊ ሆኖ በመገኘቱ፤ 

ከአዋጁ በፊት ወይም በኋላ የወጡ ህጎች ለአዋጁ መተግበር ያላቸው ሚና ከአዋጁ ድንጋጌዎች ጋር የተጣጣሙ እንዲሆን ማድረግ 
በማስፍለጉ፤ 

እነዚህን ዓላማዎች ከግብ ለማድረስ የስደተኞች እና ተመላሾች አገልግሎት በስደተኞች ጉዳይ አዋጅ ቁጥር 1110/2011 አንቀጽ 46 (2) 
መሠረት ይህን መመሪያ አውጥቷል፡፡ 

ክፍል አንድ 

ጠቅላላ ድንጋጌዎች 

1. አጭር ርዕስ 

ይህ መመሪያ “እዉቅና ያገኙ ስደተኞች እና ጥገኝነት ጠያቂዎች የሥራ መብት አፈጻጸም መመሪያ ቁጥር ____ /2016” ተብሎ 
ሊጠቀስ ይችላል፡:፡ 

2. ትርጓሜ 

የቃሉ አገባብ ሌላ ትርጉም የሚያሰጠው ካልሆነ በስተቀር በዚህ መመሪያ ውስጥ፡- 

1/ “አዋጅ” ማለት የስደተኞች ጉዳይ አዋጅ ቁጥር 1110/2011 ነዉ፤ 

2/ “የአሰሪና ሰራተኛ ጉዳይ አዋጅ” ማለት አዋጅ ቁጥር 1156/2011 ነዉ፤  

3/ “የንግድ ሕጎች” ማለት የንግድ ሕግ አዋጅ ቁጥር 1243/2013 እና የንግድ ምዝገባና ፈቃድ አዋጅ ቁጥር 980/2008 
(እንደተሻሻለው) እንዲሁም በነዚህ ሕጎች መሠረት የወጡና የሚወጡ ደንቦችና መመሪያዎችን ያጠቃልላል፤ 

4/ ‘’አሰሪ’’ ማለት በአሠሪና ሠራተኛ ጉዳይ አዋጅ ቁጥር 1156/2011 የተሰጠውን ትርጓሜ የሚይዝ ሆኖ እውቅና ያገኘ ስደተኛ እና 
ጥገኝነት ጠያቂ አሰሪን ይጨምራል፤ 

5/ “የቅጥር ሥራ” ማለት እውቅና ያገኘ ስደተኛ ወይም ጥገኝነት ጠያቂ በሙያዉ ወይም በጉልበቱ በቋሚነት ወይም በጊዜያዊነት ተቀጥሮ 
በክፍያ የሚሠራ ነው፡፡  

6/ “የንግድ ስራ” ማለት ዕውቅና ባገኙ ስደተኞች ወይም ጥገኝነት ጠያቂዎች በተናጥልም ይሁን በጋራ አግባብነት ባላቸው የአገሪቱ ሕጎች 
መሰረት ከሚመለከታቸው ፈቃድ ሰጪ የመንግስት አካላት ፈቃድ በማውጣት እንደእርሻ፣ ኢንዱስትሪ፣ አነስተኛና ጥቃቅን፣ እደጥበባትና 
ንግድ በመሳሰሉ ዘርፎች በመሰማራት የሚሰራ ስራ ነው፡፡  



 
 

7/ “የጋራ ፕሮጀክት” ማለት በዓለም አቀፉ ማህበረሰብ ድጋፍ እና በኢትዮጵያ መንግስት ስምምነት መሰረት ዕዉቅና ያገኙ ስደተኞችና 
ጥገኝነት ጠያቂዎች እና ኢትዮጵያዉያን በጋራ የኢኮኖሚ ተጠቃሚ የሚሆኑበት የከተማ ወይም የገጠር ፕሮጀክት ነዉ፡፡  

8/ ‘’አገልግሎት መስርያ ቤት’’ ማለት በአስፈጻሚ አካላት ሥልጣንና ተግባር መወሰኛ አዋጅ ቁጥር 1263/2014 አንቀጽ 64 መሰረት 
የተቋቋመው የስደተኞችና ተመላሾች አገልግሎት ነው፤ 

9/ “አስፈፃሚ መስሪያ ቤቶች” ማለት የሥራና ክህሎት ሚኒስቴር፣ የንግድና ቀጣናዊ ትስስር ሚኒስቴር እና የገቢዎች ሚኒስቴር ወይም 
በነዚህ መሥሪያ ቤቶች ሕጋዊ ውክልና የተሰጣቸው አካላት ናቸው፤በተጨማሪም በዚህ መመሪያ አፈጻጸም ሚና ሊኖራቸው የሚችሉ 
ሌሎች የመንግስት መስሪያ ቤቶችን ያካትታል፤ 

10/ በአዋጁ፤ በንግድ ሕጎች፤ በታክስ  ሕጎች እና በአሠሪና ሠራተኛ ጉዳይ አዋጅ የተሰጡ ትርጓሜዎች እንደየአግባብነታቸው ለዚህ 
መመሪያ ተፈጻሚ ይሆናሉ፤ 

11/ “ሰው” ማለት ማንኛውም የተፈጥሮ ሰው ወይም በሕግ የሰውነት መብት የተሰጠው አካል ነው፤ 

12/ ማንኛውም በወንድ ጾታ የተገለጸው ሴትንም ያካትታል፡፡ 

3. የመመሪያው አስፈላጊነት  

የስደተኞች፣ ጥገኝነት ጠያቂዎችንና የአካባቢ ማህበረሰብ የኑሮ ሁኔታ ለማሻሻል እንዲሁም የጋራ የኢኮኖሚ ተጠቃሚነትን ለማረጋገጥ 
የስደተኞች አዋጅ ጉዳይ አንቀጽ 26 የስደተኞችን እና ጥገኝነት ጠያቂዎችን የመሥራት መብት የደነገገ በመሆኑ ይህንን ድንጋጌ በአግባቡ 
ለመተግበር ዝርዝር የአሠራር ሥርዓት መዘርጋት በማስፈለጉ ይህ መመሪያ እንዲወጣ ተደርጓል፡፡ 

4. የመመሪያው መርሆች  

ዕውቅና ካገኙ ስደተኞችና ጥገኝነት ጠያቂዎች የስራ መብት ሁኔታዎች ጋር በተያያዘ የሚሰጡ አገልግሎቶች፤  

1) ቀልጣፋ፣ ወጥ፣ ግልፅና ፍትሃዊ እንዲሁም ጥራታቸውን የጠበቁ፣ ተደራሽና በዘመናዊ መልኩ የተደራጁ እንዲሆኑ ማድረግ፣ 

2) በስደተኞች ጉዳይ አዋጅ ላይ የስደተኞች ጥበቃና ከለላን አስመልክቶ ከተቀመጡ መርሆች እና አገሪቱ ከተቀበለቻቸው ቃልኪዳኖች 
ጋር እንዲጣጣሙ ማድረግ፤  

5. የተፈጻሚነት ወሰን 

ይህ መመሪያ እዉቅና ባገኙ ስደተኞች እና ጥገኝነት ጠያቂዎች የሥራ መብት እንዲሁም በአሠሪዎችና በአስፈፃሚ መስሪያ ቤቶች ላይ 
ተፈጻሚ ይሆናል፡፡ 

ክፍል ሁለት 

ስለ ቅጥር ሥራ ፈቃድ 

6. የቅጥር ሥራ ፈቃድ ስለማውጣት 
1/ በአዋጁ ባልተከለከሉ የስራ መስኮች ላይ እውቅና ያገኘ ስደተኛን ወይም ጥገኝነት ጠያቂን ቀጥሮ ለማሰራት የሚፈልግ ማንኛውም 
አሰሪ ተቀጣሪው የተለየ ክህሎት እንዳለው ማስረዳት ሳይጠበቅበት ከስራና ክህሎት ሚኒስቴር ወይም ሕጋዊ ውክልና ከተሰጠው 
አካል የሥራ ፈቃድ ማውጣት አለበት፡፡ 
2/ በአዋጁ ባልተከለከሉ የስራ መስኮች ላይ ተቀጥሮ ለመስራት የሚፈልግ ማንኛውም እውቅና ያገኘ ስደተኛ ወይም ጥገኝነት ጠያቂ 
ከሥራና ክህሎት ሚኒስቴር ወይም ሕጋዊ ውክልና ከተሰጠው አካል የሥራ ፈቃድ ማውጣት ይችላል፡፡  
3/ በዚህ አንቀጽ ንዑስ አንቀጽ 1 የተመለከተው የሥራ ፈቃድ ሊሰጥ የሚችለው አሠሪው እውቅና ያገኘ ስደተኛን ወይም ጥገኝነት 
ጠያቂን በድርጅቱ ውስጥ ለመቅጠር ሲጠይቅ ብቻ ነው፡፡  
4/ የዚህ አንቀጽ ንዑስ አንቀጽ 1-3 ድንጋጌዎች ቢኖሩም የሚከተሉት እውቅና ያገኙ ስደተኞች ወይም ጥገኝነት ጠያቂዎች የሥራ 
ፈቃድ ማውጣት ሳያስፈልጋቸው ተቀጥረው መስራት ይችላሉ፤ አሰሪውም የቅጥር ስራ ፈቃድ ማውጣት ሳይስፈልገው ቀጥሮ 
ማሰራት ይችላል፡- 
ሀ) በአዋጁ አንቀፅ 26 (10) ላይ የተደነገገው እንደተጠበቀ ሆኖ ከኢትዮጵያዊ ዜጋ ጋር ህጋዊ ጋብቻ የፈፀመ ወይም አንድና 
ከአንድ በላይ ኢትዮጵያዊ ዜግነት ያላቸው ልጆች ያለው ከሆነ እና ይህንን የሚያረጋግጥ ማስረጃ ከአገልግሎት መስርያ ቤቱ 
ወይም ከሚመለከተው አካል ማቅረብ የሚችል፤  



 
 

ለ) በአዋጁ መሰረት በመንግስትና የአለምአቀፍ ማህበረሰብ በሚቀረጹ የጋራ ፕሮጀክቶች ላይ የሚሰማራ ከሆነ አገልግሎት 
መስርያ ቤቱ የጋራ ፕሮጀክቶችን አስመልክቶ በሚሰራበት የዚህ መመሪያ ክፍል አምስት መሰረት ይተገበራል ፡፡  

7. የቅጥር ሥራ ፈቃድ ለማውጣት ጥያቄ ስለማቅረብ 
1/ ማንኛውም አሠሪ እዉቅና ያገኘ ስደተኛን ወይም ጥገኝነት ጠያቂን  ለመቅጠር የሥራ ፈቃድ ጥያቄ ማቅረብ የሚችለው ከዚህ 
መመሪያ ጋር አባሪ በተደረገው የማመልከቻ ቅጽ የሚጠየቀውን መረጃ በማሟላት ነው። 
2/ በዚህ አንቀጽ ንዑስ አንቀጽ 1 መሰረት ለአሰሪው የሚሰጠው የስራ ፈቃድ ለአንድ የስራ መደብ ብቻ ነው። 

3/ እውቅና ያገኘ ስደተኛ ወይም ጥገኝነት ጠያቂ በወቅት ሥራ ላይ መሰማራት የሚችለው  ከአገልግሎት መሥሪያ ቤቱ የተሰጠ 
ስደተኝነቱን ወይም ጥገኝነት ጠያቂነቱን የሚገልጽ ማረጋገጫ በማቅረብ ነው። 

8. በአሰሪ ጥያቄ የቅጥር ሥራ ፈቃድ ለማውጣት መሟላት ያለባቸው መሥፈርቶች 
1/ ማንኛውም አሠሪ ለሚቀጥረው እውቅና ያገኘ ስደተኛ ወይም ጥገኝነት ጠያቂ አዲስ የሥራ ፈቃድ ለማውጣት የሚከተሉትን 
መሥፈርቶች አሟልቶ ማቅረብ ይኖርበታል፡- 

ሀ) የሥራ ፈቃድ ጥያቄ ማመልከቻ፣ 
ለ) የተቀጣሪው የግል ታሪክ የተሞላበት ቅጽ፣ 
ሐ) የተቀጣሪውን ማንነት በግልጽ የሚያሳዩ  ከስድስት ወር ወዲህ የተነሳቸው አራት የፓስፖርት መጠን ያላቸው ጉርድ 
ፎቶግራፎች፣ 
መ) የስራ ዘርፉ የሙያ ብቃት ማረጋገጫ የሚጠይቅ ከሆነ አግባብነት ካለው የመንግሥት መሥሪያ ቤት የተሰጠ የብቃት ማረጋገጫ፣ 
ሰ) ለሥራ ቅጥር ቃል የተገባ መሆኑ ወይም የስራ ቅጥር ውል የሚያሳይ ማስረጃ፡፡ 

2/ አሠሪው ነጋዴ ከሆነ በዚህ አንቀጽ ንዑስ አንቀጽ 1 ከተመለከቱት በተጨማሪ እንደአግባቡ የንግድ ሥራ ፈቃድ ወይም 
የኢንቨስትመንት ፈቃድ ማቅረብ አለበት፡፡ 
3/ አሠሪው መንግሥታዊ ያልሆነ ድርጅት ከሆነ በዚህ አንቀጽ ንዑስ አንቀጽ1 ከተመለከቱት በተጨማሪ ከበጎ አድራጎት ድርጅቶችና 
ማኅበራት ባለስልጣን የተሰጠ የምዝገባ ሰርተፍኬት ማቅረብ አለበት፡፡ 
4/ አሠሪው የሃይማኖት ተቋም ከሆነ በዚህ አንቀጽ ንዑስ አንቀጽ 1 ከተመለከቱት በተጨማሪ ከሚመለከተው አካል የተሰጠ የምዝገባ 
ሠርተፊኬት ማቅረብ አለበት፡፡ 
9. እውቅና ያገኙ ስደተኞች እና ጥገኝነት ጠያቂዎች የቅጥር ሥራ ፈቃድ ለማውጣት ማሟላት ያለባቸው መሥፈርቶች 
1/ እውቅና ያገኘ ስደተኛ እና ጥገኝነት ጠያቂ አዲስ የሥራ ፈቃድ ለማውጣት የሚከተሉትን    መሥፈርቶች አሟልቶ ማቅረብ 
ይኖርበታል፡- 
       ሀ/ የግል ታሪክ የተሞላበት የስራ ፈቃድ መጠየቂያ ቅጽ፤ 
       ለ/ ከአገልግሎት መስሪያ ቤቱ የተሰጠ ማንነቱን የሚገልጽ ማስረጃ፤ 

ሐ/ ከስድስት ወር ወዲህ የተነሳቸው ማንነቱን በግልጽ የሚያሳዩ አራት የፓስፖርት መጠን ያላቸው ጉርድ ፎቶ ግራፎች፡፡ 
2/ እዉቅና ያገኘ ስደተኛ ወይም ጥገኝነት ጠያቂ ለመቀጠር የሥራ ፈቃድ ጥያቄ ማቅረብ የሚችለው ከዚህ መመሪያ ጋር አባሪ በተደረገው 
የማመልከቻ ቅጽ የሚጠየቀውን መረጃ በማሟላት ነው። 
3/ አዲስ የስራ ፈቃድ ለማውጣት ከስደተኛው ወይም ጥገኝነት ጠያቂው ማናቸውም ዓይነት ክፍያ አይጠየቅም። 
10. የአሠሪ ግዴታዎች 
በአሠሪና ሠራተኛ ጉዳይ አዋጅ ያሉት ግዴታዎች እንደተጠበቁ ሆነው አሠሪው የሚከተሉት ተጨማሪ ግዴታዎች ይኖሩታል፡- 

1/ የሥራ ፈቃድ የተሰጠውን እዉቅና ያገኘ ስደተኛ ወይም ጥገኝነት ጠያቂ በተፈቀደለት የሙያ መስክ ላይ ብቻ የማሰራት፤ 
2/ እዉቅና ያገኘ ስደተኛ ወይም ጥገኝነት ጠያቂው ከሥራ ቦታ ከጠፋ ሠራተኛው መጥፋቱን ካወቀበት ጊዜ ጀምሮ በ5 የሥራ ቀናት 
ውስጥ ለሥራና ክህሎት ሚኒስቴር ወይም በሚኒስቴሩ ሕጋዊ ውክልና ለተሰጠው አካል በጽሁፍ የማሳወቅ፤ 
3/ የሥራ ሁኔታ ተቆጣጣሪው እውቅና ያገኘ ስደተኛ ወይም ጥገኝነት ጠያቂው በአካል እንዲቀርብለት ሲጠይቅ አስፈላጊውን 
የመፈፀም፤ 
4/ እውቅና ካገኘው ስደተኛ ወይም ጥገኝነት ጠያቂ ጋር  የሥራ ውሉን ሲያቋርጥ የሥራ ውሉን ባቋረጠ በ5 የሥራ ቀናት ውስጥ 
ጉዳዩን ለሥራና ክህሎት ሚኒስቴር ወይም በሚኒስቴሩ ሕጋዊ ውክልና ለተሰጠው አካል በጽሁፍ በማሳወቅ የሥራ ፈቃድ ደብተሩን 
የመመለስ፤ 
5/ እውቅና ያገኘው ስደተኛ ወይም ጥገኝነት ጠያቂ የሚሠራበትን የሥራ ቦታ ከቀየረ አዲሱን አድራሻ፣ አድራሻው ከተቀየረበት ቀን 
ጀምሮ በ5 የሥራ ቀናት ውስጥ ለሥራና ክህሎት ሚኒስቴር ወይም በሚኒስቴሩ ሕጋዊ ውክልና ለተሰጠው አካል የማሳወቅ፤ 
6/ ተቀጣሪው እውቅና ያገኘ ስደተኛ ወይም ጥገኝነት ጠያቂ ከቀላል የትራፊክ ሕጎች ውጪ የአገሪቱን የወንጀል ሕጎች መጣሱ 
ሲረጋገጥ ወዲያውኑ የሥራ ፈቃዱን ለሥራና ክህሎት ሚኒስቴር ወይም በሚኒስቴሩ ሕጋዊ ውክልና ለተሰጠው አካል አቅርቦ 
እንዲሰረዝ የማድረግ፤ 
7/ የሥራ ፈቃድ የሌለውን እዉቅና ያገኘ ስደተኛ ወይም ጥገኝነት ጠያቂ በሥራ ላይ ያለማሰማራት፤ 



 
 

8/ እውቅና ያገኘ ስደተኛ ወይም ጥገኝነት ጠያቂን የመኖሪያ አድራሻ መዝግቦ በመያዝ አግባብ ባለው አካል ሲጠየቅ የማቅረብ 
ወይም የማሳየት፤ 
9/ እውቅና ያገኘ ስደተኛ ወይም ጥገኝነት ጠያቂን በሕገ-ወጥ ሥራዎችና በሌላ ለሞራል ተጻራሪ በሆኑ ተግባራት ላይ 
ያለማሰማራት፡፡ 

11. እውቅና ያገኘ ስደተኛ ወይም ጥገኝነት ጠያቂ ተቀጣሪ ግዴታዎች 
በአሠሪና ሠራተኛ ጉዳይ አዋጅ ያሉት የሠራተኛው ግዴታዎች እንደተጠበቁ ሆነው ተቀጣሪው እውቅና ያገኘ ስደተኛ ወይም ጥገኝነት 
ጠያቂ የሚከተሉት ግዴታዎች ይኖሩታል፡- 

1/ ፈቃዱ የወጣለት በአሰሪው ከሆነ በሥራ ፈቃድ ደብተሩ ላይ ለተመለከተው አሠሪ ብቻ የመሥራት፤ፈቃዱ የወጣው በተቀጣሪው 
ማመልከቻ ከሆነ በተመለከተው የስራ ዘርፍ ብቻ መስራት 
2/ የተሰጠውን የሥራ ፈቃድ በመያዝ በሥራ ገበታው ላይ የመገኘት፤ 
3/ የወቅት ሥራን ጨምሮ በሥራ ፈቃድ ደብተሩ ላይ በተመዘገበው የሥራ መደብ ወይም ሙያ ላይ ብቻ የመሰማራት፤  
4/ በሕገ-ወጥ ሥራዎችና በሌላ ለሞራል ተፃራሪ በሆኑ ተግባራት ወይም ሥራዎች ላይ ያለመሰማራት፤ 
5/ የሥራና ክህሎት ሚኒስቴር ወይም በሚኒስቴሩ ሕጋዊ ውክልና በተሰጠው አካል ወይም አግባብ ባለው ባለሥልጣን በመቅረብ 
ሪፖርት እንዲያደርግ በሥራ ሁኔታ ተቆጣጣሪው ሲጠየቅ በወቅቱ የመቅረብ፡፡ 

12. የቅጥር ሥራ ፈቃድ የጊዜ ገደብ እና ስለማደስ  
1/ የሥራ ፈቃድ በየዓመቱ ይታደሳል። 
2/ የሥራና ክህሎት ሚኒስቴር ወይም በሚኒስቴሩ ሕጋዊ ውክልና የተሰጠው አካል  የስራ ፍቃዱ ሊታደስ የማይችልበት ህጋዊ 
ምክንያት መኖሩን ካረጋገጠ  የሥራ ፈቃዱን ላያድስ ይችላል፡፡  
3/ የሥራ ፈቃድ ጊዜ መቆጠር የሚጀምረው አመልካቹ እውቅና ያገኘ ስደተኛ ወይም ጥገኝነት ጠያቂን ቀጥሮ  ለማሰራት ወይም 
ለመስራት ፈቃዱ ከተሰጠበት ቀን ጀምሮ ነው፡፡ 

13. በአሰሪው ጥያቄ አቅራቢነት የቅጥር ሥራ ፈቃድ ስለማደስ 
1/ ማንኛውም አሠሪ የሥራ ፈቃድ ለማደስ የሥራ ፈቃድ ጊዜ ገደቡ ከማለቁ በፊት ባለው አንድ ወር ጊዜ ውስጥ የሚከተሉትን 
በማሟላት ለሥራና ክህሎት ሚኒስቴር ወይም አግባብነት ላለው አካል ጥያቄ ማቅረብ ይኖርበታል፡- 
ሀ) የሥራ ፈቃድ ዕድሳት ማመልከቻ፤ 
ለ) ከአገልግሎት መሥሪያ ቤቱ ለሥደተኛው ወይም ጥገኝነት ጠያቂው የተሰጠ የመታወቂያ ሰነድ፤ 
ሐ) ከሥራና ክህሎት ሚኒስቴር ወይም አግባብነት ካለው አካል የተሰጠ የሥራ ፈቃድ ደብተር፤ 
መ) እውቅና ያገኘው ስደተኛ ወይም ጥገኝነት ጠያቂ ከአሠሪው ጋር የገባው የሥራ ቅጥር ውል፡፡ 

2/ አሠሪው ነጋዴ ከሆነ በዚህ አንቀጽ ንዑስ አንቀጽ 1 ከተመለከቱት በተጨማሪ የታደሰ የንግድ ሥራ ፈቃድ ወይም የኢንቨስትመንት 
ፈቃድ ማቅረብ አለበት፡፡ 
3/ አሠሪው መንግሥታዊ ያልሆነ ድርጅት ከሆነ በዚህ አንቀጽ ንዑስ አንቀጽ 1 ከተመለከቱት በተጨማሪ ከበጎ አድራጎት ድርጅቶችና 
ማህበራት ባለስልጣን የተሰጠ የምዝገባ ሠርተፊኬት ማቅረብ አለበት፡፡ 
4/ አሠሪው የሃይማኖት ተቋም ከሆነ በዚህ አንቀጽ ንዑስ አንቀጽ 1 ከተመለከቱት በተጨማሪ ከሚመለከተው የመንግሥት አካል 
የተሰጠ የምዝገባ ሠርተፊኬት ማቅረብ አለበት፡፡ 
5/ አሠሪው ፈቃድ እንዲሰጥ በጠየቀባቸው ሁኔታዎች እውቅና ያገኘ ስደተኛ እና ጥገኝነት ጠያቂው የሥራ ፈቃድ በወቅቱ ሳያሳድስ 
የቀረ እንደሆነ ፈቃዱ ፀንቶ የሚቆይበት ጊዜ ካበቃበት በሚቀጥሉት ሦስት ወራት ውስጥ ለመጀመሪያው ወር የዕድሳት ክፍያውን 
ሃምሣ በመቶ (50%)፣ ለሁለተኛው ወር ሰባ አምስት በመቶ (75%) እና ለሦስተኛው ወር መቶ በመቶ (100%) ቅጣት በተጨማሪ 
በመክፈል የሥራ ፈቃዱን ሊያሳድስ ይችላል፤ የአገልግሎት ዋጋ ክፍያን በተመለከተ በሚኒስትሮች ምክር ቤት ደንብ ቁጥር 
394/2009 መሠረት የሚፈጸም ይሆናል። 

14. እውቅና ባገኘ ስደተኛ ወይም ጥገኝነት ጠያቂ ጥያቄ አቅራቢነት የቅጥር ሥራ ፈቃድ ስለማደስ 
1/ ማንኛውም እውቅና ያገኘ ስደተኛ ወይም ጥገኝነት ጠያቂ የሥራ ፈቃድ ለማደስ የሥራ ፈቃድ ጊዜ ገደቡ ከማለቁ በፊት ባለው 
አንድ ወር ጊዜ ውስጥ የሚከተሉትን በማሟላት ለሥራና ክህሎት ሚኒስቴር ወይም አግባብነት ላለው አካል ጥያቄ ማቅረብ 
ይኖርበታል፡- 
ሀ) የሥራ ፈቃድ ዕድሳት ማመልከቻ፤ 
ለ) ከአገልግሎት መሥሪያ ቤቱ የተሰጠ የመታወቂያ ሰነድ፤ 
ሐ) ከሥራና ክህሎት ሚኒስቴር የተሰጠ የሥራ ፈቃድ ደብተር፤ 
መ) የአገልግሎት ክፍያ የከፈለበት ደረሰኝ፡፡ 
2/ ዕውቅና ያገኘው ስደተኛ ወይም ጥገኝነት ጠያቂ ያወጣውን የሥራ ፈቃድ በወቅቱ ሳያሳድስ የቀረ እንደሆነ ፈቃዱ ፀንቶ 
የሚቆይበት ጊዜ ካበቃበት ጀምሮ በሚቀጥሉት ሦስት ወራት ውስጥ ለመጀመሪያው ወር የዕድሳት ክፍያውን ሃምሣ በመቶ (50%)፣ 
ለሁለተኛው ወር ሰባ አምስት በመቶ (75%) እና ለሦስተኛው ወር መቶ በመቶ (100%) ቅጣት በተጨማሪ በመክፈል የሥራ 



 
 

ፈቃዱን ሊያሳድስ ይችላል፤ የአገልግሎት ዋጋ ክፍያን በተመለከተ የሚኒስትሮች ምክር ቤት ባወጣው ደንብ ቁጥር 394/2009 
መሠረት ተፈጻሚ ይሆናል። 
3/ በዚህ አንቀጽ ንኡስ አንቀስ 1 እና 2 ላይ የተደነገገው ቢኖርም እውቅና ያገኘ ስደተኛ ወይም ጥገኝነት ጠያቂ የዕድሳት ክፍያውን 
መክፈል አለመቻሉን ከአገልግሎት መሥሪያ ቤቱ ማረጋገጫ ካቀረበ ሳይከፍል ሊታደስለት ይችላል። 

15. የቅጥር ሥራ ፈቃድ ደብተር ምትክ ስለማውጣት 
1/ በአሰሪ በኩል የወጣ የሥራ ፈቃድ ደብተር ሲጠፋ አሰሪው ደብተሩ መጥፋቱን እንዳወቀ ወዲያውኑ ደብተሩ የጠፋበትን ምክንያት 
የሚገልጽ በድርጅቱ የተፈረመ መግለጫ እና ለመጥፋቱ የፖሊስ ማስረጃ ለሥራና ክህሎት ሚኒስቴር ወይም አግባብነት ያለው አካል 
ማቅረብ አለበት፡፡ 
2/ እውቅና በተሰጠው ስደተኛ ወይም ጥገኝነት ጠያቂ በኩል የወጣ የሥራ ፈቃድ ደብተር ሲጠፋ ደብተሩ መጥፋቱን እንዳወቀ 
ወዲያውኑ ደብተሩ የጠፋበት መሆኑን እና ምትክ እንዲሰጠው የሚገልጽ ማመልከቻ እና ለመጥፋቱ የፖሊስ ማስረጃ ለሥራና 
ክህሎት ሚኒስቴር ወይም አግባብነት ያለው አካል ማቅረብ አለበት፡፡ 
3/ የስራ ደብተሩ የተበላሸ፣ የተቀደደ እና ከአገልግሎት ውጪ ከሆነ ደብተሩን በማቅረብ ምትክ እንዲሰጠው መጠየቅ ይችላል። 
4/ በዚህ አንቀጽ ንኡስ አንቀጽ (1)፣ (2) እና (3) የቀረቡትን ማስረጃዎች በማረጋገጥ እና በህግ የተወሰነውን የአገልግሎት ክፍያ 
በማስከፈል ምትክ የስራ ፍቃድ ይሰጠዋል። የአገልግሎት ዋጋ ክፍያን በተመለከተ በሚኒስትሮች ምክር ቤትደንብ ቁጥር 394/2009 
መሠረት ተፈጻሚ ይሆናል። 
5/ በዚህ አንቀጽ ንኡስ አንቀጽ 3 ላይ የተደነገገው ቢኖርም እውቅና ያገኘ ስደተኛ ወይም ጥገኝነት ጠያቂ የዕድሳት ክፍያውን መክፈል 
አለመቻሉን ከአገልግሎት መስሪያ ቤቱ ማረጋገጫ ካቀረበ ሳይከፍል ሊታደስለት ይችላል። 
 

16. የቅጥር ሥራ ፈቃድ ክሊራንስ 
1/ ማንኛውም አሠሪ የሥራ ፈቃድ ላወጣለት እውቅና ያገኘ ስደተኛ ወይም ጥገኝነት ጠያቂ ክሊራንስ ሲፈልግ የሚከተሉትን 
አሟልቶ ማቅረብ ይኖርበታል፡- 
ሀ) ከአሰሪው ድርጅት የሚቀርብ የክሊራንስ ጥያቄ ማመልከቻ፤ እና 
ለ) ተመላሽ የሚደረግ ከሥራና ክህሎት ሚኒስቴር ወይም አግባብነት ካለው አካል  የተሰጠ  የሥራ ፈቃድ ደብተር 
2/ ማንኛውም እውቅና ያገኘ ስደተኛ ወይም ጥገኝነት ጠያቂ ክሊራንስ ሲፈልግ የሚከተሉትን አሟልቶ ማቅረብ ይኖርበታል፡- 
ሀ) የክሊራንስ ማመልከቻ፤ እና 
ለ/ ተመላሽ የሚደረግ የሥራ ፈቃድ ደብተር፡፡ 
3/ በዚህ አንቀጽ ንዑስ አንቀጽ 1 የተመለከተው ቢኖርም፣ ቀጣሪው ድርጅት በተለያዩ ምክንያቶች ከተዘጋ ወይም ሥራውን ካቆመ 
እውቅና ያገኘ ስደተኛ ወይም ጥገኝነት ጠያቂ ድርጅቱ ስለመዘጋቱ ወይም ሥራውን ስለማቆሙ ከሚመለከተው የመንግሥት አካል 
ማስረጃ በማቅረብ ሲጠይቅ የሥራ ፈቃድ ክሊራንስ ሊሰጠው ይችላል፡፡ 
4/ በዚህ አንቀጽ ንዑስ አንቀጽ /1/ የተመለከተው እንደተጠበቀ ሆኖ፣ ቀደም ብሎ የተሰጠው የሥራ ፈቃድ ጊዜው ካለፈ ከአንድ ወር 
በኋላ የሚቀርብ የክሊራንስ ጥያቄ የሥራ ፈቃዱ ያልታደሰበትን ጊዜ የሚሸፍን የእድሳት ክፍያን መጠን በመክፈል ክሊራንስ ማግኘት 
ይችላል፡፡ 

17. የቅጥር ሥራ ፈቃድ ስለሚሰረዝበት ሁኔታ 
1/ የሥራ ፈቃድ በሚከተሉት ምክንያቶች ይሠረዛል፡- 
ሀ) እውቅና ያገኘ ስደተኛ ወይም ጥገኝነት ጠያቂ ፈቃድ ከተጠየቀበትና ከተፈቀደለት ሥራ ውጭ በሌላ ሥራ ላይ ተሰማርቶ ሲገኝ፤ 
ለ) እውቅና ያገኘ ስደተኛ ወይም ጥገኝነት ጠያቂ ሲሰራው የነበረው ሥራ ሲቋረጥ ወይም የማያስፈልግ ሲሆን ወይም ድርጅቱ 
ሲዘጋ፤ 
ሐ)  የሥራ ፈቃድ ከሦስት ወር በላይ ሳይታደስ ሲቀር፤ 
መ) እውቅና ያገኘ ስደተኛ ወይም ጥገኝነት ጠያቂ በኢትዮጵያ ውስጥ መኖር ለአገሪቱ ደህንነት አስጊ መሆኑ አግባብ ባላቸው 
የመንግሥት አካላት ሲረጋገጥ፤ 
ሠ) እውቅና ያገኘ ስደተኛ ወይም ጥገኝነት ጠያቂ ሥራውን ሲለቅ 
ረ) የሥራ ፈቃዱ የተገኘው በተሳሳተ መረጃ ላይ ተመስርቶ መሆኑ ሲረጋገጥ፤ 
ሰ)  በዚህ መመሪያ አንቀጽ 8  እና 9  የተጠቀሱት የአሠሪና የሠራተኛ ግዴታዎች ሳይፈጸሙ ሲቀሩ፤ 
ቀ) እውቅና ያገኘ ስደተኛ ወይም ጥገኝነት ጠያቂ በአዋጁ መሰረት እውቅናው ወይም የጥገኝነት ጠያቂነት መብቱ ከተሰረዘ ወይም 
ካጣ፡፡    

2/ የሥራ ፈቃድ ሲሰረዝ አሠሪው ወይም ዕውቅና ያገኘው ስደተኛ ወይም ጥገኝነት ጠያቂ የሥራ ፈቃድ ደብተሩን ለሥራና ክህሎት 
ሚኒስቴር ወይም አግባብነት ላለው አካል  መመለስ አለበት፡፡ 

18. ስለክትትልና ቁጥጥር 
ቀጣሪዎችን አስመልክቶ በአሠሪና ሠራተኛ ጉዳይ አዋጅ የተደነገጉና በዚሁ አዋጅ መሠረት የወጡ ደንብና መመሪያዎችን ተፈፃሚነት 
ለማረጋገጥ እንደአግባቡ በሥራና ክህሎት ሚኒስቴር ወይም በሚኒስቴሩ ሕጋዊ ውክልና በተሰጠው አካል፤ ወይም አግባብ ባለው 
ባለሥልጣን የሥራ ሁኔታ ተቆጣጣሪዎች ተገቢው ክትትልና ቁጥጥር ይደረጋል፡፡ 



 
 

19. ጉዳይ አስፈፃሚ ስለመወከል 
1/ ማንኛውም አሠሪ ዕውቅና ያገኘ ስደተኛን ወይም ጥገኝነት ጠያቂን ቀጥሮ ለማሰራት የሚያቀርበውን የሥራ ፈቃድ ጥያቄ 
የሚያስፈጽም ሰው መወከል ይችላል፡፡ 
2/ በዚህ አንቀጽ ንዑስ አንቀጽ 1 መሠረት የሚወከል ጉዳይ አስፈጻሚ፡- 
ሀ) የድርጅቱ ሠራተኛ ከሆነ ይህንኑ የሚያረጋግጥ የድርጅቱ መታወቂያ እና የቀበሌ መታወቂያ ዋና  እና ፎቶ ኮፒ/፣ 
ለ) ሦስተኛ ወገን ከሆነ በኢፌዲሪ የሰነዶች ማረጋገጫና ምዝገባ አገልግሎት የተረጋገጠ ውክልና እና የቀበሌ መታወቂያ፣ ይዞ መቅረብ 
አለበት፡፡ 

3/ በዚህ አንቀጽ ንዑስ አንቀጽ 1 እና 2 የተመለከቱት ቢኖሩም የድርጅቱ ሥራ አስኪያጅ የሥራ ፈቃድ ጥያቄውን ራሱ ሊያስፈጽም 
ይችላል፡፡ 

20. ስለ አገልግሎት ክፍያ 
1/ እውቅና ያገኘ ስደተኛ ወይም ጥገኝነት ጠያቂ የሥራ ፈቃድ የአገልግሎት ዋጋ ክፍያን በተመለከተ የሚኒስትሮች ምክር ቤት 
ባወጣው ደንብ ቁጥር 394/2009 መሠረት የሚከተለውን የአገልግሎት ክፍያ መፈጸም አለበት፡- 
ሀ) አዲስ የሥራ ፈቃድ ለማውጣት ብር 2000.00 (ሁለት ሺ ብር)፣ 
ለ) የሥራ ፈቃድ ለማሳደስ ብር 1500.00 (አንድ ሺ አምስት መቶ ብር)፣ 
ሐ) የሥራ ፈቃድ ደብተር ለመተካት ብር 1200.00 (አንድ ሺ ሁለት መቶ ብር)፡፡ 

2/ በዚህ አንቀጽ ንዑስ አንቀጽ 1 ላይ የተደነገገው ቢኖርም እውቅና ያገኘ ስደተኛ ወይም ጥገኝነት ጠያቂው ክፍያ መክፈል 
እንደማይችል ከአገልግሎት መስሪያ በቱ ማረጋገጫ ካቀረበ ያለ ክፍያ ሊስተናገድ ይችላል።  

21. ስለቅጣት 

1/ አሠሪው በዚህ መመሪያ አንቀጽ 8 የተመለከቱትን ግዴታዎችና ሌሎች ኃላፊነቶች ካልተወጣ በአሠሪና ሠራተኛ ጉዳይ አዋጅ እና 
በሌሎች አግባብነት ባላቸው ሕጎች ስለቅጣት የተመለከቱት ድንጋጌዎች ተፈጻሚ ይሆኑበታል፡፡ 
2/ በአሠሪና ሠራተኛ ጉዳይ አዋጅ ስለቅጣት የተመለከቱት ድንጋጌዎች እንደተጠበቁ ሆነው፣ እንደአግባቡ የሥራና ክህሎት 
ሚኒስቴር ወይም በሚኒስቴሩ ሕጋዊ ውክልና የተሰጠው አካል፤ ወይም አግባብ ያለው ባለሥልጣን በዚህ መመሪያ መሠረት ሕጋዊ 
ፈቃድ ሳይኖረው በሚሰራ ዕውቅና ባገኘ ስደተኛ ወይም ጥገኝነት ጠያቂ ላይ ሕጋዊ እርምጃ እንዲወሰድበት ያደርጋል፡፡ 

ክፍል ሶስት 

በንግድ ስራ ላይ ስለመሰማራት 

22. በንግድ ሥራ የመሰማራት መብት  
1/ ማንኛውም እዉቅና ያገኘ ስደተኛ ወይም ጥገኝነት ጠያቂ በጠረፍ ንግድ እና  ለዉጭ ሀገር ዜጎች የተሻለ መብት በሚሰጡ ሕጎች 
ለኢትዮጵያውያን ብቻ ከተፈቀዱ የንግድ መስኮች ውጭ መሰማራት ይችላል፡፡ 

2/ ማንኛዉም ዕውቅና ያገኘ ስደተኛ ወይም ጥገኝነት ጠያቂ በግል ወይም የንግድ ማኅበር አባል በመሆን በንግድ ስራ ላይ መሰማራት 
ይችላል፡፡ 

3/ ማንኛዉም ዕውቅና ያገኘ ስደተኛ ወይም ጥገኝነት ጠያቂ ልዩ የእንደራሴ የምስክር ወረቀት አውጥቶ በንግድ እንደራሴነት መስራት 
ይችላል፡፡ 

4/ ማንኛዉም ዕውቅና ያገኘ ስደተኛ ወይም ጥገኝነት ጠያቂ በንግድ ስራ ላይ ለመሰማራት በቅድሚያ በንግድ መዝገብ መመዝገብ 
አለበት፤  

23. የግለሰብ ነጋዴ የድርጅት ስም ስለማስመዝገብ   

ማንኛዉም ዕውቅና ያገኘ ስደተኛ ወይም ጥገኝነት ጠያቂ በንግድ ሕጎች መሰረት የግለሰቡን የንግድ ድርጅት ስም ማስመዝገብ አለበት፡፡ 
24. የንግድ ማህበር የንግድ ድርጅት ስም ስለማስመዝገብ 

1/ የንግድ ማህበር የንግድ ድርጅት ስም ለማስመዝገብ ከሚቀርብ ማመልከቻ ቅጽ ጋር የሚከተሉት መረጃዎች ተያይዘው መቅረብ 
አለባቸው፦- 

ሀ) የንግድ ድርጅቱን ስም እንዲያፀድቅ የተመረጠው  እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ዋና እና 
ፎቶኮፒ ወይም ፋይዳ ቁጥር፤ 

ለ) የንግድ  ድርጅት  ስሙን  እንዲያፀድቅ  የተመረጠው  ኢትዮጵያዊ ከሆነ የታደሰ መታወቂያ  ወይም ፓስፖርት ዋናውን እና 
አስፈላጊ ገፆች ፎቶ ኮፒ፤ 



 
 

ሐ) ያልጸደቀ መመስረቻ ጽሑፍ፤ 
መ) ለንግድ ድርጅቱ መጠሪያ የተመረጡ ሶስት አማራጭ ስሞች፡፡ 

2/ መዝጋቢው   አካል   ባደረገው   ማጣራት አመልካች ያቀረባቸው ሶስቱ አማራጭ ስሞች በሌላ ድርጅት የተያዙ ከሆነ ሌሎች 
አማራጭ ስሞችን እንዲያቀርብ ይደረጋል፡፡ 

25. የግለሰብ የንግድ ምዝገባ የምስክር ወረቀት ስለማውጣት 

የግለሰብ ነጋዴ የንግድ ምዝገባ የምስክር ወረቀት ለማውጣት ከሚቀርብ ማመልከቻ ቅጽ ጋር የሚከተሉት መረጃዎች ተያይዘው መቅረብ 
አለባቸው፦- 

1/ እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ወይም ፋይዳ ቁጥር፤ 

2/ እዉቅና ያገኘውን ስደተኛ ወይም ጥገኝነት ጠያቂ ማንነት በግልፅ የሚያሳይ ከስድስት ወር ወዲህ የተነሳው የፓስፖርት መጠን ያለዉ 
ፎቶግራፍ፤ 

3/ የግብር ከፋይ መለያ ቁጥር፤ 

4/ ማመልከቻው በወኪል የቀረበ ከሆነ ዕውቅና ያገኘው ስደተኛ ወይም ጥገኝነት ጠያቂ የውክልና ማስረጃ ዋና ቅጅ እና ፎቶ ኮፒ፣ 
የወኪሉ እና የወካዩ የመታወቂያ ሰነድ ወይም ፋይዳ ቁጥር፣ 

5/ ተወካዩ ኢትዮጵያዊ ከሆነ የታደሰ መታወቂያ  ወይም ፓስፖርት ዋናውን እና አስፈላጊ ገፆች ፎቶ ኮፒ፡፡ 

26. የንግድ ማህበር የንግድ ምዝገባ የምስክር ወረቀት ስለማውጣት  

የንግድ ማኅበር ምዝገባ የምስክር ወረቀት ለማውጣት ከሚቀርብ ማመልከቻ ቅጽ ጋር የሚከተሉት መረጃዎች ተያይዘው መቅረብ 
አለባቸው፡- 

1/ እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ወይም ፋይዳ ቁጥር፤ 

2/ ማመልከቻው በወኪል የቀረበ ከሆነ የውክልና ማስረጃ ዋና ቅጅ እና ፎቶ ኮፒ፣ የወኪሉ እና የወካዩ የታደሰ የመታወቂያ ሰነድ ወይም 
ፋይዳ ቁጥር፤ 

3/ ወካዩ ወይም ተወካዩ ኢትዮጵያዊ ከሆነ የታደሰ መታወቂያ ወይም ፓስፖርት ዋናውን እና አስፈላጊ ገፆች ፎቶ ኮፒ፤ 

4/ የንግድ ማህበሩን ስራ አስኪያጅ ማንነት በግልፅ የሚያሳይ ከስድስት ወር ወዲህ የተነሳው የፓስፖርት መጠን ያለው ጉርድ 
ፎቶግራፍ፤  

5/ የጸደቀ መመስረቻ ጽሁፍ፤ 

6/ ኃላፊነቱ የተወሰነ የንግድ ማህበር ከሆነ በመመስረቻዉ ላይ ላስመዘገበው ካፒታል ከባንክ የተሰጠ ማረጋገጫ፤ 

7/ የግብር ከፋይ መለያ ቁጥር፡፡ 

27. የግለሰብ  ነጋዴ  የንግድ  ስራ  ፈቃድ  ስለማዉጣት  

የግለሰብ ነጋዴ የንግድ ስራ ፈቃድ የምስክር ወረቀት ለማውጣት ከሚቀርብ ማመልከቻ ቅጽ ጋር የሚከተሉት መረጃዎች ተያይዘው 
መቅረብ አለባቸው፦- 

1/ እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ወይም ፋይዳ ቁጥር፤ 

2/ ማመልከቻው በወኪል የቀረበ ከሆነ የውክልና ማስረጃ ዋና ቅጅ እና ፎቶ ኮፒ፣ የወኪሉ እና የወካዩ የመታወቂያ ሰነድ ወይም ፋይዳ 
ቁጥር፤ 

3/ ተወካዩ ኢትዮጵያዊ ከሆነ የታደሰ መታወቂያ  ወይም ፓስፖርት ዋናውን እና አስፈላጊ ገፆች ፎቶ ኮፒ፤ 



 
 

4/ የግለሰቡን ማንነት በግልፅ የሚያሳይ ከስድስት ወር ወዲህ የተነሳው የፓስፖርት መጠን ያለው ጉርድ ፎቶግራፍ፤ 

5/ የግብር ከፋይ መለያ ቁጥር፤ 

6/ የንግድ ስራ ፈቃድ የተጠየቀበት የስራ መደብ የብቃት ማረጋገጫ የሚያስፈልገው ከሆነ ከሚመለከተው የሴክተር መስሪያ ቤት 
የተሰጠ የብቃት ማረጋገጫ የምስክር ወረቀት፡፡ 

28. የንግድ  ማኅበር የንግድ  ስራ  ፈቃድ  የምስክር  ወረቀት ስለማዉጣት 

የንግድ ማኅበር የንግድ ስራ ፈቃድ የምስክር ወረቀት ለማውጣት ከሚቀርብ ማመልከቻ ቅጽ ጋር የሚከተሉት መረጃዎች ተያይዘው 
መቅረብ አለባቸው፦- 

1/ እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ወይም ፋይዳ ቁጥር፤ 

2/ ማመልከቻው በወኪል የቀረበ ከሆነ የውክልና ማስረጃ ዋና ቅጅ እና ፎቶ ኮፒ፣ የወኪሉ እና የወካዩ የመታወቂያ ሰነድ ወይም ፋይዳ 
ቁጥር 

3/ ወካዩ ወይም ተወካዩ ኢትዮጵያዊ ከሆነ የታደሰ መታወቂያ  ወይም ፓስፖርት ዋናውን እና አስፈላጊ ገፆች ፎቶ ኮፒ፤ 

4/ የንግድ ማህበሩን ስራ አስኪያጅ ማንነት በግልፅ የሚያሳይ ከስድስት ወር ወዲህ የተነሳው የፓስፖርት መጠን ያለው ጉርድ 
ፎቶግራፍ፤ 

5/ የንግድ ስራ ፈቃድ የተጠየቀበት የስራ መደብ የብቃት ማረጋገጫ የሚያስፈልገው ከሆነ ከሚመለከተው የሴክተር መስሪያ ቤት 
የተሰጠ የብቃት ማረጋገጫ የምስክር ወረቀት፤ 

6/ የግብር ከፋይ መለያ ቁጥር፡፡ 

29. ስለ ንግድ ምዝገባና ንግድ ፈቃድ አገልግሎት አሰጣጥ 

የንግድ ምዝገባና ፈቃድ አገልግሎት በበይነመረብ የሚሰጥ ይሆናል፡፡  

30. የንግድ ሕጎች ተፈጻሚነት 

1/ የንግድ ምዝገባና ፍቃድ እና የንግድ ስም ምትክ የምስክር ወረቀት ማውጣት፣ ማሻሻል፣ እድሳት፣ ዕገዳ፣ ስረዛ እና ሌሎች በዚህ መመሪያ 
ያልተሸፈኑ ጉዳዮችን በተመለከተ የንግድ ህጎች ተፈጻሚ ይሆናሉ፡፡ 

2/ በንግድ ሕጎች አገልግሎት ለመስጠት የነዋሪነት መታወቂያ ወይም ፓስፖርት በሚጠይቁ አገልግሎቶች ላይ እውቅና ላገኙ ስደተኞች 
ወይም ጥገኝነት ጠያቂዎች በመታወቂያ ሰነድ ወይም በፋይዳ ቁጥራቸው የሚስተናገዱ ይሆናል፡፡  

ክፍል አራት 

ስለግብር ከፋይ መለያ ቁጥር 

31. የግብር ከፋይ መለያ ቁጥር ለማውጣት መሟላት ያለባቸዉ መስፈርቶች፡- 
1/ እውቅና ያገኘ ስደተኛ ወይም ጥገኝነት ጠያቂ የግለሰብ ነጋዴ የግብር ከፋይ መለያ ቁጥር ለማውጣት ከሚቀርብ ማመልከቻ ቅጽ ጋር 
የሚከተሉት መረጃዎች ተያይዘው መቅረብ አለባቸው፦- 
ሀ)  በግብር ሰብሳቢ ተቋሙ የተዘጋጀ በአግባቡ የተሞላ የማመልከቻ ቅጽ፤ 
ለ)  እዉቅና ያገኘ ስደተኛ ወይም ጥገኝነት ጠያቂ የታደሰ የመታወቂያ ሰነድ ወይም ፋይዳ ቁጥር፤ 

ሐ)  ዕውቅና ያገኘውን ስደተኛ ወይም ጥገኝነት ጠያቂ ማንነት በግልጽ የሚያሳዩ የፓስፖርት መጠን ያላቸው ከስድስት ወር ወዲህ 
የተነሳቸው ሁለት ጉርድ ፎቶግራፎች፤  
መ) ከአገልግሎት መስሪያ ቤቱ የተሰጠ የንግድ ስራውን የሚሰራበት አድራሻ የሚገልጽ ደብዳቤ፣ ወይም የኪራይ ውል ወይም 
የባለቤትነት ማረጋገጫ ሰነድ ማስረጃ፡፡ 

2/ የንግድ ማኅበር የግብር ከፋይ መለያ ቁጥር ለማውጣት ከሚቀርብ ማመልከቻ ቅጽ ጋር የሚከተሉት መረጃዎች ተያይዘው መቅረብ 
አለባቸው፦- 
ሀ)  በግብር ሰብሳቢ ተቋሙ የተዘጋጀ በአግባቡ የተሞላ የማመልከቻ ቅጽ፤ 



 
 

ለ)  በህግ ስልጣን በተሰጠው አካል የፀደቀ የማህበር የመመስረቻ ፅሁፍ፤ 
ሐ)  ከሚመለከተው አካል የተሰጠ የድርጅት ስም 
መ)  የማህበሩ ጽህፈት ቤት (የስራ ቦታ) በማህበሩ ባለቤትነት ሥር ያለ ከሆነ የባለቤትነት ማረጋገጫ ወይም የኪራይ ውል ወይም 
ከአገልግሎት መስሪያ ቤቱ የተሰጠው ማረጋገጫ፣ 
ሠ)  የማህበሩ ሥራ አስኪያጅ ከሚመለከተው አካል የተሰጠው  እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ወይም 
ፋይዳ ቁጥር፤ 
ረ) የማህበሩ ሥራ አስኪያጅ የግብር ከፋይ መለያ ቁጥር   
ሰ) አመልካቹ ወኪል ከሆነ ስለውክልናው የተሰጠውን ህጋዊ የውክልና ማስረጃ ወይም በምስረታ ላይ ላለ ማህበር ወኪል ለመሆን 
በሁሉም አባላት ፊርማ የተረጋገጠ ውክልና እና  እዉቅና ያገኘ ስደተኛ ወይም ጥገኝነት ጠያቂ የመታወቂያ ሰነድ ወይም ፋይዳ ቁጥር፡፡ 

32.  የግብር ከፋይነት የምዝገባ የምስክር ወረቀት ስለመሰረዝ 

1/ ማንኛውም እውቅና ያገኘ ስደተኛ ወይም ጥገኝነት ጠያቂ ከንግድና ቀጣናዊ ትስስር ሚኒስቴር ወይም ከሚመለከተዉ መዝጋቢ አካል 
የንግድ ስራውን ማቋረጡን የሚገልጽ ደብዳቤ ሲያቀርብ የግብር ከፋይ መለያ ቁጥሩ ይሰረዛል፤  
2/ የግብር ከፋይ የምዝገባ የምስክር ወረቀት በፌደራል ወይም በሚመለከተው የክልል ወይም የከተማ አስተዳደር ግብር ሰብሳቢ ተቋም 
የታክስ ሕግ መሠረት ሊሰረዝ ይችላል፡፡  

33. ለውጥን ስለማሳወቅ   
1/ ማንኛውም በንግድ ስራ ላይ የተሰማራ እውቅና ያገኘ ስደተኛ ወይም ጥገኝነት ጠያቂ በፌደራል ወይም በክልል/ከተማ አስተዳደር 
የታክስ ሕጎች መሰረት ለውጥ ሲያደርግ ለውጡ በተደረገ በ30 ቀናት ውስጥ ለገቢ ሰብሳቢ ተቋሙ ማሳወቅ አለበት፡፡ 
2/ ማንኛውም እውቅና ያገኘ ስደተኛ ወይም ጥገኝነት ጠያቂ የሥራ እና የመኖሪያ አድራሻ ለውጥ ሲያደርግ ከአገልግሎቱ ለውጡን 
የሚገልጽ ደብዳቤ ማቅረብ አለበት፡፡  

34. የታክስ ሕጎች ተፈጻሚነት 

1/ የግብር ከፋይ መለያ ቁጥርና ምስክር ወረቀት፤ ምትክ የምስክር ወረቀት ማውጣት፣ ማሻሻል፣ እድሳት፣ ዕገዳ፣ ስረዛ እና ሌሎች በዚህ 
መመሪያ ያልተሸፈኑ ጉዳዮችን በተመለከተ የታክስ ሕጎች ተፈጻሚ ይሆናሉ፡፡ 

2/ በታክስ ሕጎች አገልግሎት ለመስጠት የነዋሪነት መታወቂያ ወይም ፓስፖርት በሚጠይቁ አገልግሎቶች ላይ እውቅና ላገኙ ስደተኞች 
ወይም ጥገኝነት ጠያቂዎች በመታወቂያ ሰነድ ወይም በፋይዳ ቁጥራቸው የሚስተናገዱ ይሆናል፡፡ 

ክፍል አምስት 

በጋራ ኘሮጀክቶች ስለመሰማራት 

35. በጋራ ኘሮጀክቶች ለመሰማራት የሚያስፈልጉ ቅድመ ሁኔታዎች  

1. ማንኛውም እውቅና ያገኘ ስደተኛ ወይም ጥገኝነት ጠያቂ በአገልግሎቱና በኘሮጀክቱ የተቀመጡ መስፈርቶችን በማሟላት በጋራ 
ኘሮጀክቱ እንዲሳተፍ ከተመረጠ የስራ ፈቃድ ማውጣት ሳያስፈልገው ከአገልግሎቱ የመኖሪያ ፈቃድ በማግኘት ብቻ በጋራ ኘሮጀክት ላይ 
ለመሰማራት ይችላል፡፡  

2. ከኢትዮጵያ ዜጋ ጋር ሕጋዊ ጋብቻ የፈጸመ ወይም አንድና ከአንድ በላይ የኢትዮጵያ ዜግነት ያላቸው ልጆች ያሉት ስደተኛ ወይም 
ጥገኝነት ጠያቂ ይህንን የሚያረጋግጥ የድጋፍ ደብዳቤ ከአገልግሎቱ ከተሰጠው በዚህ አንቀጽ ንዑስ አንቀጽ 1 መሰረት በተጠቀሰው የጋራ 
ፕሮጀክት ለመሳተፍ የመኖሪያ ፍቃድ ማውጣት አያስፈልገውም፡፡  

36. የመኖሪያ ፈቃድ ለማግኘት የሚያስችሉሁኔታዎች  

ማንኛውም ዕውቅና ያገኘ ስደተኛ ወይም ጥገኝነት ጠያቂ የመኖሪያ ፈቃድ ማውጣት የሚችለው፤  

1. በአንድ የጋራ ፕሮጀክት በመታቀፍ ለመስራት የፕሮጀክቱን መስፈርት ሲያሟላ እና አገልግሎት መሥሪያ ቤቱ በሚያወጣው አሰራር 
መሰረት ሲመረጥ፣  

2. ስደተኛው ወይም ጥገኝነት ጠያቂው ከፀጥታና ወንጀል ጋር በተያያዘ በመጣራት ወይም በክስ ሂደት ላይ አለመሆኑ አገልግሎት መሥሪያ 
ቤቱ ሲያረጋግጥ፣  

3. የስደተኝነት ወይም ጥገኝነት እውቅና ከተሰጠው በኋላ 3 (ሶስት) ዓመት ኢትዮጵያ ውስጥ በስደተኝነት የቆየ ከሆነ ነው፡፡  



 
 

37. የመኖሪያ ፈቃድ የሚያስገኛቸው ጥቅሞች  

1. የመኖሪያ ፈቃድ የተሰጠው ዕውቅና ያገኘ ስደተኛ ያለ መንቀሳቀሻ ፈቃድ ከቦታ ቦታ የመዘዋወር እንዲሁም የመኖሪያ ፈቃዱን ባገኘበት 
የጋራ ፕሮጀክት ውስጥ የመስራት መብት ይኖረዋል፡፡  

2. በዚህ አንቀጽ ንዑስ አንቀጽ 1 ላይ የተደነገገው ቢኖርም የመኖሪያ ፈቃዱን ያገኘው በጋራ ፕሮጀክት ለመስራት የተመረጠ ዕውቅና ያገኘ 
ስደተኛ የቤተሰብ አባል በመሆን ከሆነ በዚሁ የመኖሪያ ፈቃድ በመጠቀም የመስራት መብት አይኖረውም፡፡  

38. የመኖሪያ ፍቃድ የተሰጣቸው ስደተኞች ግዴታዎች  

ማንኛውም የመኖሪያ ፍቃድ የተሰጠው ዕውቅና ያገኘ ስደተኛ፤ 

1. የመኖሪያ ፈቃዱን ፈቃድ ለተሰጠበት የጋራ ፕሮጀክት ብቻ መጠቀም፡፡  

2. በሕገወጥ ስራዎችና ለሕዝብ ሞራል ተጻራሪ በሆኑ ተግባራት ላይ ያለመሠማራትና  

3. የአገሪቱን ሕጎች የማክበር ግዴታ አለበት፡፡  

39. የመኖሪያ ፈቃድ ጥያቄ አቀራረብና መስፈርቶች  

1. በጋራ ፕሮጄክት ለመሳተፍ በአገልግሎቱ የተመረጠ ዕውቅና ያገኘ ስደተኛ ለራሱም ሆነ ፤ለቤተሰቡ አባላት አዲስ የመኖሪያ ፈቃድ ጥያቄ 
ማቅረብ የሚችለው በራሱ ወይም በሕጋዊ ወኪሉ ብቻ ነው፡፡  

2. ማንኛውም ዕውቅና ያገኘ ስደተኛ አዲስ የመኖሪያ ፈቃድ ለማውጣት የሚከተሉትን መስፈርቶች አሟልቶ ማቅረብ ይኖርበታል፡፡  

ሀ. በቅጽ የተሞላ የመኖሪያ ፈቃድ ማመልከቻ፣  

ለ. ስደተኝነቱን የሚገልጽ በአገልግሎት መሥሪያ ቤቱ የተሰጠው የታደሰ መታወቂያ፣  

ሐ. የፓስፖርት መጠን ያላቸው የስደተኛው አራት ጉርድ ፎቶግራፎች፣  

መ.የመኖሪያ ፈቃድ የጠየቀው ለባል/ሚስት ከሆነ የጋብቻ የምስክር ወረቀት፣  

ሠ. የመኖሪያ ፈቃድ የተጠየቀው ለአካለ መጠን ላልደረሰ ልጅ ከሆነ የልደት የምስክር ወረቀት፣  

ረ. ለለሎች የቤተሰብ አባላት አገልግሎቱ የሰጠው ማረጋገጫ፣  

የመኖርያ ፈቃድ እድሳት አቀራረብና መሟላት ያለባቸው መስፈርቶች  

ማንኛውም ዕውቅና ያገኘ ስደተኛ የመኖሪያ ፈቃድ ወይም የቤተሰቡ የመኖሪያ ፈቃድ የጊዜ ገደብ ከማለቁ በፊት ባለው (2) ሁለት ወር 
ውስጥ የሚከተሉትን በማሟላት በአካል ቀርቦ ለአገልግሎቱ ጥያቄ ማቅረብ ይኖርበታል፡፡  

ሀ. የመኖሪያ ፈቃድ የእድሳት ማመልከቻ፣  

ለ. ስደተኝነቱን የሚገልጽ የታደሰ መታወቂያ፣  

ሐ. የመኖሪያ ፈቃድ፣  

መ. የፓስፖርት መጠን ያላቸው ከስድስት ወር ወዲህ የተነሳዉ የስደተኛው አራት ጉርድ ፎቶግራፎች፣  

40. የመኖሪያ ፈቃድ ስለመተካት  

1. የጠፋን ወይም የተበላሸን የመኖሪያ ፈቃድ ለመተካት ማመልከቻ ማቅረብ የሚችለው በጋራ ፕሮጀክት ለመስራት የመኖሪያ ፈቃዱን 
ባገኘው ስደተኛ አማካኝነት ብቻ ነው፡፡  



 
 

2. አንድ ስደተኛ የጠፋ ወይም የተበላሸ የመኖሪያ ፈቃድ ምትክ ለማግኘት ሲጠይቅ፤  

ሀ. የጽሁፍ ማመልከቻ፤  

ለ. የመኖሪያ ፍቃዱ ከጠፋ ለመጥፋቱ የሚያረጋግጥ ስልጣን ከተሰጠው የፖሊስ ተቋም የተሰጠ ደብዳቤ ወይም ለአገልግሎቱ ያመለከተ 
ለመሆኑ በቂ ማስረጃ፤  

ሐ. የመኖሪያ ፈቃዱ ከተበላሸ የተበላሸውን ቀሪ ማስረጃ፤  

መ. ስደተኝነቱን የሚገልጽ የታደሰ መታወቂያ፤  

ሠ. የፓስፖርት መጠን ያላቸው የስደተኛው ከስድስት ወር ወዲህ የተነሳዉ አራት ጉርድ ፎቶግራፎች፤ ማቅረብ ይኖርበታል፡፡  

3.የጠፋው የመኖሪያ ፈቃድ ቁጥሩ ተጠቅሶ መታገድ አለበት። የተበላሸ ከሆነ ደግሞ የተበላሸዉን አምጥቶ ለአገልግሎቱ ገቢ ማድረግ 
ይኖርበታል፡፡  

4.የመኖሪያ ፈቃዱ ምትክ የተሰጠው ስደተኛ የጠፋውን ካገኘው ወይም የሚገኝበትን ካወቀ ወድያውኑ ለአገልግሎት መሥሪያ ቤቱ 
መመለስ ወይም ያለበትን ማሳወቅ አለበት፡፡  

42. የመኖሪያ ፈቃድ የሚሰረዝበት ሁኔታዎች  

የመኖሪያ ፈቃድ በሚከተሉት ምክንያቶች ይሠረዛል፤  

1. የመኖሪያ ፈቃድ የተሰጠው ስደተኛ በራሱ ፈቃድ ሲመልስ፤  

2. ስደተኛው የተሰማራበት ስራ ከተቋረጠ፤  

3. ስደተኛው የመኖሪያ ፈቃዱ በተሰጠው ስራ ላይ ያለ በቂ ምክንያት ለሶስት ወራት አለመገኘቱ ከተረጋገጠ፤  

4. ስደተኛው በዚህ መመሪያ አንቀጽ 38 ላይ የተቀመጡ ግዴታዎችን መተላለፉ ከተረጋገጠ፤ 

5. የስደተኝነት ዕውቅናውን ያጣ ከሆነ፤  

6. ስደተኛው ከአገር መውጣቱ ከተረጋገጠ፤  

7. የመኖሪያ ፈቃዱ በሀሰተኛ ማስረጃ፣ በማታለል፣ በማጭበርበር፣ ወይም በለላ ሕገ ወጥ መንገድ የተሰጠው መሆኑ ከተረጋገጠ፤  

8. የመኖሪያ ፈቃዱ ጊዜ ገደብ ከተጠናቀቀ በኋሊ በ3 ወር ጊዜ ውስጥ ካለ በቂ ምክንያት ሳያሳድስ ከቀረ፤  

9. ስደተኛው ፈቃዱን ይዞ መቆየቱ ለሀገር ጥቅምና ደህንነት ተገቢ አለመሆኑ በአገልግሎቱ ሲታመን፡፡ 

43. የጋራ ፕሮጀክት መጠናቀቅ 

በዚህ መመርያ መሰረት በሚተገበሩ የጋራ ፕሮጀክቶች ላይ የሚሰማሩ ስደተኞች ወይም ጥገኝነት ጠያቂዎች የጋራ ፕሮጀክቱ ሲጠናቀቅ 
ወይም በፈቃዳቸው ሲጠይቁ መመርያው የሚጠይቀው መስፈርት ካማሉ ምትክ የስራ ፈቃድ ወይም ንግድ ፈቃድ ማውጣት ይችላሉ። 

ክፍል ስድስት 

ልዩ ልዩ ድንጋጌዎች 

44. ሚስጥር ስለመጠበቅ  

ማንኛውም አሠሪ ወይም ይህንን መመሪያ የሚያስፈጽም ማንኛውም አካል በስደተኛው ወይም ጥገኝነት ጠያቂው የሥራ መብት 
ተግባራዊነት አማካኝነት ያገኘውን ማንኛውም መረጃ በሚስጥር የመጠበቅ ግደታና ያለአገልግሎቱ እውቅና ለልሎች አካላት የስደተኛው 
ወይም ጥገኝነት ጠያቂው መረጃ አይሰበስብም ወይም አሳልፎ አይሰጥም፡፡  



 
 

45. ክትትልና ቁጥጥር  

በስራ ሊይ የሚሳተፉ ስደተኞችን ወይም ጥገኝነት ጠያቂዎችን በተመለከተ የስደተኞች ጉዳይ አዋጅ፣ ደንብና መመሪያዎች መተግበራቸውን 
ለማረጋገጥ አገልግሎት መሥሪያ ቤቱ ተገቢውን ክትትልና ቁጥጥር ያደርጋል፡፡ 

46. የመፈጸም ፣ የመተባበር  እና የክትትል ግዴታ 

1/ በዚህ መመሪያ የተሸፈነ ጉዳይ የሚመለከተው ማንኛውም መንግሥት አካል ሆነ የግል ድርጅት ወይም ግለሰብ መመሪያውን የማክበር፤ 
የመተባብር እና የመፈጸም ግዴታ አለበት። 

2/ የዚህን መመርያ አተገባበር ለመከታተል እና ለመደገፍ የስራ እና ክህሎት ሚነስትር፣ የኢትዮጵያ ኢንቨስትመንት ኮሚሽን፣ የንግድ እና 
ቀጠናዊ ትስስር ሚኒስቴር፣ የገቢዎች ሚኒስቴር፣ የስደተኞችና ተመላሽ አገልግሎት ባቋቋሙት የጋራ ኮሚቴ  አፈፃፀሙን ይከታተላሉ 
በተናጠል ሆነ በጋራ ለመመሪያው ግቦች መሳካት የማሻሻያ እርምጃዎችን ሊተገበሩ ይችላሉ፡፡  አተገባበሩም ይህን መመርያ ተከትሎ 
በሚወጣ የአሰራር ማኑዋል ወይም የመግባቢያ ሰነድ የሚወሰን ይሆናል። 

47. ተፈጻሚነት የሌላቸውና የተሻሩ መመሪያዎች 

ይህን መመሪያ የሚቃረን ማንኛውም መመሪያ ወይም ልማዳዊ አሠራር በዚህ መመሪያ በተሸፈኑ ጉዳዮች ላይ ተፈጻሚነት አይኖረውም፡፡ 
ስደተኞች በስራ የሚሰማሩበትን ሁንታ ለመወሰን የወጣ የአሰራር መመርያ ቁጥር 02/2012 ማለት በፍትህ ሚኒስቴር የተመዘገበበት 
ቁጥር 08/2013፣ 429/2013፣ 435/2013 በዚህ መመርያ ተሽራል። 

 

 

48.የመሸጋገርያ ድንጋጌ 

ስደተኞች በስራ የሚሰማሩበትን ሁኔታ ለመወሰን የወጣ የአሠራር መመሪያ ቁጥር 02/2012  እንዲሁም ከስራና ክህሎት ሚኒስተር እና 
ንግድና ቀጠናዊ ትስስር ሚኒስተር በተደረጉ የመግባቢያ ሰነዶችና የአሰራር ስነስርአቶች መሰረት የተሰጡ የመኖርያ፤ የስራ እና የንግድ 
ፈቃዶች በዚህ መመርያ እንደተሰጡ ተቆጥረው ተፈጻሚነታቸው የሚቀጥል ይሆናል።ሆኖም እድሳት በሚመለከት በዚህ መመርያ መሰረት 
የሚስተናገድ ይሆናል። 

49.ስለአባሪዎች 

በዚህ መመሪያ አባሪ የተደረጉ ቅጾች የመመሪያው አካል ናቸው 

50.መመሪያው የሚጸናበት ጊዜ 

ይህ መመሪያ በአገልግሎቱ ዋና ዳይሬክተር ፊርማ ጸድቆ በፍትህ ሚኒስቴር ከተመዘገበበት ቀን  እና በአገልግሎቱ ድህረ-ገፅ ላይ ከተጫነበት 
ጊዜ ጀምሮ የጸና ይሆናል፡፡ 

                                                                ወ/ሮ ጠይባ ሐሰን ካዮ 

የስደተኞችና ተመላሾች አገልግሎት ዋና ዳይሬክተር 

አዲስ አበባ 

ግንቦት _____/2016 

 

 

 

 



 
 

ቅፆች እና አባሪዎች 

በአሠሪው የሚቀርብ ሥራ ፈቃድ የማመልከቻ ቅጽ (1) 

የኢትዮጵያ ፌዴራላዊ ዴሞክራሲያዊ ሪፐብሊክ 

የስራና ክህሎት ሚኒስቴር (ስክሚ) 

እውቅና ላለው ስደተኛ/ጥገኝነት ጠያቂ የስራ ፈቃድ ማመልከቻ 

ክፍል 1፡ የአሰሪ መረጃ 

1) የድርጅት ስም: 

2) የንግድ ምዝገባ ቁጥር: 

3) የድርጅቱ ተወካይ ስም፤ 

4) የድርጅቱ አድራሻ (ስልክ፣ ኢ-ሜይል)፤ 

5) ኢንዱስትሪ/ዘርፍ፤ 

ክፍል 2፡ እውቅና ያለው የስደተኛ/ጥገኝነት ጠያቂ መረጃ 

1) ሙሉ ስም፡ (ከአገልግሎቱ የተሰጠ መታወቂያ)፤ 

2) በአገልግሎቱ የተሰጠ መታወቂያ ቁጥር፤ 

ክፍል 3፡ የስራ ፍቃድ ዝርዝሮች 

1) የስራ መደብ መጠሪያ፡ (ካለ)፤ 

2) የሚጀመርበት ቀን፤ 

3) የተጠየቀው ጊዜ (ወራት/ዓመታት): 

ክፍል 4: አባሪዎች 

1) የንግድ ፈቃድ/የኢንቨስትመንት ፈቃድ ቅጂ 

2) የስደተኛ/ ጥገኝነት ጠያቂ የግል ታሪክ ቅጽ (በአባሪው መሰረት) 

3) የሙያ ብቃት ማረጋገጫ (ለቦታው አስፈላጊ ከሆነ) 

4) የቅጥር ደብዳቤ/የስራ ውል (ኮፒ) 

ማረጋገጫ፡- 

እኔ ___________________________ በዚህ ማመልከቻ ውስጥ የቀረበው መረጃ እስከማውቀው ድረስ እውነት እና ትክክለኛ 
መሆኑን አረጋግጣለሁ። ስራና ክህሎተ ሚ/ር ይህንን መረጃ ሊያረጋግጥ እና ማንኛውም የውሸት ወይም አሳሳች መረጃ ከተገኘ የስራ ፍቃድ 
ማመልከቻውን ሊከለክል እንደሚችል ተረድቻለሁ። 

 

ፊርማ፡ ______________________ ቀን፡ __________________________ 

 

 

 

 

 

 

 

 

 

 



 
 

 

በስደተኛው ወይም ጥገኝነት ጠያቂው የሚቀርብ የሥራ ፈቃድ የማመልከቻ ቅጽ (2) 

የኢትዮጵያ ፌዴራላዊ ዴሞክራሲያዊ ሪፐብሊክ 

የሠራተኛና ክህሎት ሚኒስቴር (ስክሚ) 

እውቅና ያገኘ ስደተኛ/ጥገኝነት ጠያቂ የስራ ፍቃድ ማመልከቻ 

ክፍል 1፡ የአመልካች መረጃ 

1) ሙሉ ስም፡ (በአገልግሎቱ የተሰጠ መታወቂያ) 

2) በአገልግሎቱ የተሰጠ መታወቂያ ቁጥር፡ 

3) የሚሰማራበት የስራ ዘርፍ፡ (ካለ)፤ 

4) የስራ መደቡ መጠሪያ (የሚታወቅ ከሆነ)፡ 

 

ክፍል 2፡ የስራ ፍቃድ ዝርዝሮች 

1) የሚጀመርበት ቀን (የሚታወቅ ከሆነ)፤ 

2) የተጠየቀው ጊዜ (ወራት/ዓመታት): 

 

ክፍል 3: አባሪዎች 

1) የስደተኛ/ ጥገኝነት ጠያቂ የግል ታሪክ ቅጽ (በአባሪው መሰረት) 

2) ከአገልግሎቱ የተሰጠው መታወቂያ (ኮፒ) 

3) የኢትዮጵያ የትዳር ጓደኛ/ልጅ ማስረጃ (የሚመለከተው ከሆነ - የመታወቂያ ቅጂ) (ከሥራ ፈቃድ መስፈርት ነፃ ለመሆን) 

መግለጫ፡- 

እኔ ___________________________ በዚህ ማመልከቻ ውስጥ የቀረበው መረጃ እስከማውቀው ድረስ እውነት እና ትክክለኛ 
መሆኑን አረጋግጣለሁ። ስራና ክህሎት ሚ/ር ይህንን መረጃ ሊያረጋግጥ እና ማንኛውም የውሸት ወይም አሳሳች መረጃ ከተገኘ የስራ ፍቃድ 
ማመልከቻውን ሊከለክል እንደሚችል ተረድቻለሁ። 

 

ፊርማ፡ ______________________ ቀን፡ __________________________ 

 

 

 

 

 

 

 

 

 

 



 
 

የስደተኛ/ ጥገኝነት ጠያቂ የግል ታሪክ ቅጽ (አባሪ 1) 

የኢትዮጵያ ፌዴራላዊ ዴሞክራሲያዊ ሪፐብሊክ 

የሠራተኛና ክህሎት ሚኒስቴር (ስክሚ) 

የስደተኛ/ ጥገኝነት ጠያቂ የግል ታሪክ ቅጽ 

ክፍል 1: የግል መረጃ 

1) ሙሉ ስም፡ (በአገልግሎት የተሰጠ መታወቂያ) 

2) የትውልድ ቀን፤ 

3) ዜግነት፤ 

4) በአገልግሎቱ የተሰጠ መታወቂያ ቁጥር፤ 

 

ክፍል 2: ትምህርት እና ክህሎቶች 

1)  ከፍተኛ የትምህርት ደረጃ፤ 

2) አግባብነት ያላቸው ክህሎቶች እና የስራ ልምድ፡ (የቀድሞ ስራዎችን፣ ኩባንያዎችን፣ ቦታዎችን እና የስራ ቀናትን ይዘርዝሩ)፤ 

 

ክፍል 3፡ የቋንቋ ችሎታዎች፡- 

የቋንቋ ችሎታ፡ (ቋንቋዎችን እና ቅልጥፍና ደረጃን ይዘርዝሩ) 

 

 

 

 

 

 

 

 

 

 

 

 

 

ሲቪ ያያይዙ 

 

 

 

 

1 

2 

3 



 
 

የስራ ፍቃድ እድሳት ጥያቄ ቅጽ (3) 

የኢትዮጵያ ፌዴራላዊ ዴሞክራሲያዊ ሪፐብሊክ 

የሠራተኛና ክህሎት ሚኒስቴር (ስክሚ) 

የስራ ፍቃድ እድሳት ጥያቄ 

 

ክፍል 1፡ የአመልካች መረጃ (ቀጣሪ ወይም እውቅና ያለው ስደተኛ/ጥገኝነት ጠያቂ) 

1) ስም፡ (የአሰሪ ስም ወይም የስደተኛ/የጥገኝነት ጠያቂ ስም)፤ 

2) የስራ ፍቃድ ቁጥር፤ 

3) በአገልግሎቱ የተሰጠ መታወቂያ ቁጥር (የሚመለከተው ከሆነ)፤ 

 

ክፍል 2: የእድሳት ምክንያት፡ 

 

 

ክፍል 3: አባሪዎች 

1) ነባር የሥራ ፈቃድ ቅጂ 

2) (አሰሪ ብቻ) የቅጥር ውል እድሳት (የሚመለከተው ከሆነ) 

3)(ስደተኛ/ጥገኝነት ጠያቂ ብቻ) የአገልግሎት ክፍያ ማረጋገጫ (የሚመለከተው ከሆነ) 

 

መግለጫ፡- 

እኔ፣ ____________________ በዚህ ማመልከቻ ውስጥ የቀረበው መረጃ እስከማውቀው ድረስ እውነት እና ትክክለኛ መሆኑን 
አረጋግጣለሁ። ማንኛውም የውሸት ወይም አሳሳች መረጃ ከተገኘ ወይም የእድሳት ክፍያዎች ካልተከፈሉ ስራና ክህሎት ሚ/ር የእድሳት 
ጥያቄውን ሊከለክል እንደሚችል ተረድቻለሁ። 

 

ፊርማ፡ ______________________ ቀን፡ __________________________ 

 

 

 

 

 

 

 

 

 



 
 

የጠፋ ወይም የተበላሸ የሥራ ፈቃድ መተኪያ ቅጽ 

የኢትዮጵያ ፌዴራላዊ ዴሞክራሲያዊ ሪፐብሊክ 

የሠራተኛና ክህሎት ሚኒስቴር (MOLS) 

የጠፋ ወይም የተበላሸ የስራ ፍቃድ የመተካት ጥያቄ 

 

ክፍል 1፡ የአመልካች መረጃ (ቀጣሪ ወይም እውቅና ያለው ስደተኛ/ጥገኝነት ጠያቂ) 

1) ስም፡ (የአሰሪ ስም ወይም የስደተኛ/የጥገኝነት ጠያቂ ስም) 

2) የስራ ፍቃድ ቁጥር (የሚታወቅ ከሆነ)፤ 

3) በአገልግሎቱ የተሰጠ መታወቂያ ቁጥር፤ 

 

ክፍል 2፡ የምትክ ጥያቀ ምክንያት (አንድ ምረጥ) 

 

1) የጠፋ                                        የተበላሸ  

 

2) የምክንያቱ አጭር መግለጫ (የሚመለከተው ከሆነ) 

 

 

 

ክፍል 3: አባሪዎች 

1) በአገልግሎቱ የተሰጠ መታወቂያ ቅጂ 

2) የፖሊስ ሪፖርት 

3) በከፊል የተበላሸ የስራ ፈቃድ ደብተር (የሚመለከተው ከሆነ) 

 

መግለጫ፡- 

እኔ፣ _____________________ በዚህ ማመልከቻ ውስጥ የቀረበው መረጃ እስከማውቀው ድረስ እውነት እና ትክክለኛ መሆኑን 
አረጋግጣለሁ። ለሥራ ፈቃድ ምትክ የአገልግሎት ክፍያ ሊጠየቅ እንደሚችል ተረድቻለሁ። 

 

ፊርማ፡ ______________________  ቀን፡ __________________________ 

 

 

 

  

 



 
 

6. የሥራ ስምሪት ስለማቆም ክሊራንስ መጠየቂያ ቅጾች 

ሀ. የአሰሪ ክሊራንስ ፎርም 

የኢትዮጵያ ፌዴራላዊ ዴሞክራሲያዊ ሪፐብሊክ 

የሠራተኛና ክህሎት ሚኒስቴር (ስክሚ) 

እውቅና ላለው ስደተኛ/ጥገኝነት ጠያቂ የአሰሪ ክሊራንስ መጠየቂያ 

 

ክፍል 1፡ የአሰሪ መረጃ 

1) የድርጅት ስም፤ 

2) የንግድ ምዝገባ ቁጥር፤ 

3) የድርጅቱ ተወካይ ስም፤ 

4) የድርጅቱ አድራሻ (ስልክ፣ ኢ-ሜይል)፤ 

 

ክፍል 2፡ እውቅና ያለው ስደተኛ/ጥገኝነት ጠያቂ መረጃ 

1) ሙሉ ስም፡ (በአገልግሎት የተሰጠ መታወቂያ)፤ 

2) በአገልግሎቱ የተሰጠ መታወቂያ ቁጥር፤ 

3) የስራ ፍቃድ ቁጥር፤ 

4) የመጨረሻው የስራ ቀን፤ 

 

ክፍል 3፡ የመቋረጡ ምክንያት (አንድ ምረጥ)፡ (ማስረጃ ያያይዙ) 

 በፍቃደኝነተ መልቀቅ 

 ስንብት 

 የስራው መዘጋት  

 

መግለጫ፡- 

እኔ፣ ___________________ በዚህ ቅፅ ውስጥ የቀረበው መረጃ እስከማውቀው ድረስ እውነት እና ትክክለኛ መሆኑን 
አረጋግጣለሁ። ለሠራተኛው ያልተከፈለ ደሞዝ ወይም ክፍያዎች  ካሉ ክሊራንስ ሊዘገይ እንደሚችል ተረድቻለሁ። 

 

ፊርማ፡ ______________________ ቀን፡ __________________________ 

 

 

 

 

 

 

 

 

 

 

 



 
 

ለ. እውቅና ያለው ስደተኛ/ጥገኝነት ጠያቂ ክሊራንስ ፎርም 

የኢትዮጵያ ፌዴራላዊ ዴሞክራሲያዊ ሪፐብሊክ 

የሠራተኛና ክህሎት ሚኒስቴር (ስክሚ) 

የስደተኛ/ ጥገኝነት ጠያቂ ክሊራንስ መጠየቂያ 

 

ክፍል 1፡ እውቅና ያለው የስደተኛ/ጥገኝነት ጠያቂ መረጃ 

1) ሙሉ ስም፡ (በአገልግሎት የተሰጠ መታወቂያ)፤ 

2) በአገልግሎቱ የተሰጠ መታወቂያ ቁጥር፤ 

3) የስራ ፍቃድ ቁጥር፤ 

4) የመጨረሻው የስራ ቀን፤ 

 

ክፍል 2፡ የአሰሪ መረጃ 

1) የድርጅት ስም፤ 

2) የንግድ ምዝገባ ቁጥር፤ 

 

ክፍል 3፡ የመቋረጡ ምክንያት (አንድ ምረጥ)፡ 

 በፍቃደኝነተ መልቀቅ 

 ስንብት 

 የስራው መዘጋት 

 (በአጭሩ ያብራሩ/ማስረጃ ያያይዙ) 

 

 

መግለጫ፡- 

እኔ፣ ________________________ በዚህ ቅፅ ውስጥ የቀረበው መረጃ እስከማውቀው ድረስ እውነት እና ትክክለኛ መሆኑን 
አረጋግጣለሁ። ሁሉንም ክፍያዎች እና ጥቅማ ጥቅሞች ከአሰሪዬ ተቀብያለሁ። 

 

ፊርማ፡ ______________________ ቀን፡ __________________________ 

 

 

 

 

 

 

 

 

 

 

 


